
Висьт 

Ылöдан-ылöдан да ачыд ылалан…

Став тайö лоöмторйыс, мый йылысь ме тiянлы öнi висьтала, збыльысь вöлöмаöсь менам чужан Слöбöда сиктын…

Менам вежаньö зэв тешкодь морт. Сiйö ёна радейтö авйöдны йöзсö. И öд пöшти ставöн сылы век эскöны, кöть сылысь этшсö тöдöны-а…

Öтчыд апрель медводдза лунö сiйö звöнитiс суседкалы да шуö: «Мая, мужыкыд тай нö гаражсьыд кор машинаöн петiс, мöлöтсö шöр туй вылас уськöдiс. Ме удж вылысь локтi да аддзылi. Петав да бöр сiйöс гортад пырт. А то öд миян йöзыд, ачыд тöдан, öдйö шышкöдасны, мый лёка куйлö». Суседкаыс и петас корсьысьны. Дзонь час кö ульчын туй кузя öтар-мöдар ветлöдлiс, сэтшöма зiля корсьысис. Мöлöт пыдди аддзис сöмын сiмöм гаечнöй ключ. Босьтас сiйöс и гортö мунас. Звöнитö суседкаыс вежаньöлы да юасьö, кöнiджык сiйö мöлöтсö аддзывлöма, аслыс тай сöмын сiмтор и сюрис-а. Важаньö кыдз заводитас гора серавны… Вöлись суседкаыс гöгöрвоас, мый сiйöс бöбйöдлiсны (öд луныс сэтшöм да!)…
Колис во. Вежаньö удж бöрын пуксяс телепон дорö да заводитö звöнитчыны став сиктса рöднялы да тöдсаяслы. «Вузасьысьяс локтiсны. Остановка дорынöсь. Сымында тор вайисны. И ставыс зэв донтöм, но качественнöй. И öд торгуйтчыны на позьö. Ме тай нö Лёш пилы и сапöг, и куртка, и дöрöмъяс досьталi. Ветлöй öдйöнджык, пока эз ньöбавны ставсö», - тадз висьтасис быдöнлы. Но весьöн и зырöдасны остановка вылö, öткымынъяс весиг уддысьны суседъс дорö петаласны, а друг да збыльысь мыйкö буртор сюрас. Локтасны йöзыс остановка вылö, а сэнi вежаньö сулалö, став шыблассö гортысь катöдöма да мичаа тэчалöма. Рöдняыс и юасьöны:
- Мый нö татчö важся шапкаястö да чегöм зыръястö катöдiн?

- Дак öд вузасьны локтi! Ставыс донтöм-донысь. И тöргуйтчыны позьö. Но, кодлы мый колö?

Ок и унаöн жö «ньöбасисны» сэки…

А колян во вежаньö зэв ыджыд ремонт заводитiс. Керкасö эрдсянь и пытшкöссянь мичмöдiс. Верöсыс крыша вевтсö вежсис, ачыс комнатаясын обоитчис, мыськасис да быд рыт артель вылö ужин пусис. Öти рытö пуксис диван вылö да баня йылысь мöвпалö. Ачыс ёна манитчис да эз удит пывсянсö лонтыны. Звöнитiс öтилаö-мöдлаö, но баня некодi эз лонты. Джын час мысти сылы звöнитас Лида баб да корас мыссьыны: «Лок, пет пывсьыны, миян нин ставыс, а ваыс уна коли. Тэныд бурас мыссьны тырмас». Вежаньö рад. Öдйö чукöртiс шылльö-мылльö, петiс пывсянö. Пырö, а баняыс ыркыд быттьö. «Кöйдiс нин сэтшöм öдйö али мый?» - мöвпыштiс ас кежсьыс. Пöрччис халатсö да пырис пытшкö. «Мый нö татшöм кöдзыд?» - некыдзи оз гöгöрво. Тшукöдчас пачö, а сiйö йи кöдзыд. Сэки и воас юрас, мый апрель медводдза лун жö.
Вот öд, ылöдан-ылöдан дай ачыд ылалан…
